Avgerð frá Skatta- og avgjaldskærunevndini

Avgerð tikin 17.12.2003 

Mál nr. .: 03-03-32-7

- vinnuligt / ikki vinnuligt virksemi

- mvg-skráseting

§ 1, § 3 og § 16 í mvg-lógini


Samandráttur:

Bátur hevur frá 22. mai 2001 til 31. desember 2002 verið skrásett sum íognarfelag. Tveir eigarar eru við hvør síni helvt. Tann 1. januar 2003 er íognarfelagið umskipað til Sp/f. Toll- og Skatt​stova Føroya metir ikki at ígongarfelagið lýkur krøvini í § 1 í meir​virð​isgjaldslógini, tá virk​sem​ið ikki varð mett sum vinnu​ligt. Eigararnir hava báðir aðra inntøku at liva av og reka bátin sum frítíðarítriv. MVG-skrásetingin verður tí strikað, og broytingar gjørdar í mvg-uppgerðunum fyri 2001, 2002 og 1. ársfjórðing 2003. Avleiðingin er, at virkið skal gjalda aftur frádrigið íløgu-mvg kr. 48.757 fyri bátin, og at kr. 7.700 í íløgu-mvg og kr. 2.877 í rakstrar-mvg, sum er negativ upp​gerð fyri 1. ársfjórðing 2003 verða ikki útgoldnar.

   Hesum mótmæla eigararnir og kæra avgerðina til Skatta- og avgjaldskærunevndina, sum í síni niður​støð​u m.a. segði, at tað bar ikki til at siga, at eig​ar​ar​nir, tá virkið varð skrásett til meirvirðis​gjald, ikki høvdu ætlanir um at reka bátin vinnuliga ella ikki vistu ella áttu at vita, at virksemið ikki fór at verða vinnuligt. Tí kann talan ikki verða um svik ella mis​brúk, tá virkið varð skrásett. Tí kann Toll- og Skatt​stova Føroya ikki strikað virkið afturvirkandi gald​andi frá skrásetingar​deg​num í mei 2001, men bert frá 1. januar 2003. (Jbr. TfS 1997, 639) 

  Skatta- og avgjaldskærunevndin avgjørdi tó at stað​festa avgerðina hjá Toll- og Skattstovu Før​oya um, at virksemið verður mett ikki at vera vinnuligt, og at virkið tí verður strikað frá meir​virð​is​gjaldi frá 1. januar 2003, og ikki afturvirkandi. 

Málslýsing:

Bátur hevur í tíðarskeiðnum frá 22. mai 2001 til 31. desember 2002 verið skrásett sum íognarfelag. Tveir persónar eiga hvør sína helvt. Tann 1. januar 2003 er íognarfelagið umskipað til smápartafelag. 
Toll- og Skattstova Føroya hevur tann 3. juli 2003 boðað íognarfelagnum frá, at tey meta, at virksemið ongantíð hevur verið vinnuligt, og at virkið tí ikki átti at verið skrásett til meirvirðisgjald. Mvg-skrásetingin verður tí strikað, og broytingar verða framdar í mvg-uppgerðunum fyri 2001, 2002 og 1. ársfjórðing 2003. Víðari sigur Toll- og Skattstova Føroya, at avleiðingin av hesum er, at virkið skal gjalda aftur frádrigið íløgu-mvg kr. 48.757 fyri bátin, og at kr. 7.700 í íløgu-mvg og kr. 2.877 í rakstrar-mvg, sum er negativ uppgerð fyri 1. ársfjórðing 2003 verða ikki útgoldnar.

Við skrivi dagfestum 7. juli 2003 kærdu eigararnir, at íognarfelagið varð strikað úr mvg- skráset​ing​ini. 

Kæran og grundgevingarnar fyri henni:

Kærararnir kunnu ikki góðtaka, at tað verður sagt, at tað var ongantíð ætlanin at reka bátin vinnuliga og gera galdandi, at allar íløgur, sum vóru gjørdar í bátin vóru neyðugar, og at tað skuldi ikki verið neyðugt at gjørt fleiri íløgur í hann. 

Í 2001 brotnaði tann gamli motorurin, og ein nýggjur varð keyptur í juni 2001. GPS plottari varð keypt​ur í mai 2001, nýggjar vágasnellur vóru keyptar í september 2001. Samanumtikið siga kærar​ar​nir, at í árinum 2001 bleiv ikki til nógvar fiskidagar, av tí at so nógv skuldi gerast við bátin.

Í 2002 varð nýggjur sjálvstýrari, bjargingarvestar og nýggj NMT 450 telefon keypt.

Í 2003 varð nýtt ekkolodd, radari, og nýtt startibattarí keypt. 

Kærararnir siga, at tað hevur alla tíðina verið ætlanin at reka bátin vinnuliga og meta, at nú báturin hevur fingið ta útgerð umborð, sum brúk er fyri, er tað møguligt at fáa tað at ganga, soleiðis at virk​semið fer at geva yvirskot.

Kærararnir viðmerkja at enda, at tað var soleiðis í 2002, at hvørja ferð teir vóru í feriu og skuldu rógva út, vóru ongir fiskidagar eftir, so tað var ongin møguleiki at fiska ta nøgdina, sum ætlað var. Teir sigla báðir úti og hava frí helvtina av árinum, t.v.s. teir sigla í tveir mánaðir og hava frí í tveir mánaðir. Tískil átti at borið til at forrenta íløgurnar, tá teir eru lidnir at gera tær stóru íløgurnar. 

Ætlanin hevur alla tíðina verið at rikið bátin vinnuliga, og vænta teir, at hetta fer at bera til í ár, tí tað er ikki neyðugt við fleiri íløgum. Og møguleikar eru sjálvandi eisini, at onkur kenningur rør út við bátinum, meðan teir eru úti og sigla. 

Avgerðin hjá Toll- og Skattstovu Føroya og grundgevingarnar fyri henni:

Í samband við mvg-skrásetingina varð eftir umbøn fíggjarætlan latin Toll- og Skattstovu Føroya. Virkið varð mvg-skrásett, men samstundis varð upplýst, at mvg-skrásetingin var við fyrivarni. Um tað seinni vísti seg, at virksemi ikki var at rokna sum vinnuligt, varð mvg-skrásetingin strikað, og útgoldið negativt mvg afturkravt.

Fíggjarætlanin vísti, at avreiðingar komu at liggja um kr. 100.000 um árið, og var henda upphædd omanfyri kr. 90.000, ið var tágaldandi vinnuligt mark fyri útróðrarbátar. 

Toll- og Skattstova Føroya vísir á, at sambært § 1 í meirvirðisgjaldslógini skal avgjald rindast av vinnuligari sølu. Onki fast mark er millum vinnu og ítriv, og tað er tí neyðugt at viðgera tílík mál í hvørjum einstøkum føri. Nøkur eyðkenni verða nevnd, t.d. um høvuðsendamálið er at fáa peningaligan vinning, og um framleiðslugøgn eru keypt við tí fyri eyga. Tað veldst millum annað um, hvat slag av virksemi talan er um, og eitt nú sjónarmið um rentabilitet kunnu geva eina góða ábending um, um talan er um vinnuligt virksemi. Harafturat verður hugt eftir, um hallið bert er t.d. byrjunartrupulleikar, ella um virkið framhaldandi byggir á, at eigarin hevur aðra støðuga intøku, sum ber honum uppi, um eigari lýkur fakligar fortreytir fyri at reka slíka vinnu, og um ella í hvønn mun eigarin kann nýta rakstrargøgnini til egið brúk.

Toll- og Skattstova Føroya vísir á, at sambært uppgerðunum fyri 2001, 2002 og 2003 er hall av rakstrinum alt tíðarskeiðið, t.v.s. at inntøkurnar ikki forrenta íløguna. 


Søla

Úrslit áðrenn
Íløgur




avskrivingar

2001
kr. 19.404
kr. -23.697
kr. 466.426

2002
kr. 65.741
kr. -32.748


2003 (1. ársfj.)
kr. 19.234



kr.   31.080

Víst verður á, at I í 2001 og 2002 hevur havt eina skattskylduga inntøku sum er ávikavist kr. 373.423 og kr. 305.177, og at skattskylduga inntøkan hjá H fyri sama tíðarskeið er ávikavist kr. 262.107 og kr. 298.606.

Toll- og Skattstova Føroya heldur fast við, at íognarfelagið ikki lýkur krøvini í § 1 í meirvirðisgjaldslógini, tá hetta ikki kann roknast sum vinnuligt virksemi. Eigararnir hava báðir aðra inntøku at liva av og reka bátin sum frítíðarítriv. Báturin eigur tí ikki at verða meirvirðisgjaldsskrásett. 

Sambært § 16, stk. 1 kann avgjald bert roknast av innkeypi v.m., ið burturav viðvíkur sølu av vørum og avgjaldsskyldugum tænastum. 

Niðurstøðan hjá Toll- og Skattstovu Føroya er, at ætlanin hevur ongantíð verið at rikið bátin vinnuliga, at inntøkurnar av bátinum kunnu ikki forrenta íløgurnar, og at skrásetingin til meirvirðisgjald verður strikað. 

Avgerðin hevur við sær, at kr. 48.757 skulu rindast aftur av íløgu-mvg fyri bátin, at kr. 7.700 í íløgu-mvg og kr. 2.877 í rakstrar-mvg, sum er negativ uppgerð fyri 1. ársfjórðing 2003, ikki verða útgoldnar.

Stýrið:

Stýrið tekur undir við sjónarmiðunum hjá økisskrivstovuni og leggur afturat, at um virksemið hjá H og I var skipað á ein skynsaman hátt, lá bátur teirra ikki stillur, meðan teir vóru burtur í sambandi við annað arbeiði og við tí úrslitið, at eingir fiskidagar vóru eftir, tá teir skuldu rógva út. Báturin hevði tá verið nýttur antin av teimum sjálvum ella av øðrum, sum kundu róð út við bátinum, meðan fiskidagar vóru tøkir.

At báturin lá stillur, meðan teir vóru úti og sigldu, metir Stýrið er við til at staðfesta, at virksemið ikki var skipað á ein skynsaman hátt, eins og tað styðjar sjónarmið økisskrivstovunnar, at talan í roynd og veru var um frítíðarítriv. 

Viðmerkingar og avgerðin hjá Skatta- og avgjaldskærunevndini:

Sambært § 3, stk. 1, litra a í meirvirðisgjaldslógini skal avgjald rindast av tí, sum rekur sjálvstøðugt vinnuvirki við sølu av vørum og avgjaldsskyldugum tænastum. Tað er bert vinnulig søla, sum skal verða skrásett til meirvirðisgjald, jbr. eisini § 1 í meirvirðisgjaldslógini. 

Íognarfelagið hevur ein bát, sum er upptikin í roknskapin til eitt virði á kr. 300.000. Harumframt koma motorur, snellur o.s.fr., soleiðis at báturin í roknskapinum stendur til eitt virði á kr. 466.426. Báturin hevur fiskiloyvi 5B.

Upplýst er, at kærararnir sigla úti og eru ávikavíst heima og burturi 2 mánaðir ísenn. I, sum er maskinstjóri, hevði í 2001 eina skattskylduga inntøku, sum var kr. 373.423, og í 2002 var skattskylduga inntøkan kr. 305.177. Skattskylduga inntøkan hjá H, sum er skipsførari, var fyri sama tíðarskeið ávikavist kr. 262.107 og kr. 298.606.

Í 2001 avreiddu teir fyri kr. 19.234, og úrslitið áðrenn avskrivingar gjørdist kr. -23.697. Í innlatna roknskapinum fyri 2001 er greitt frá, at avreiðingarnar blivu ikki tær nógvu í 2001, tí motorurin brotnaði og neyðugt var at skifta hann út, tí hann gjørdist ikki aftur. Tað tók sera langa tíð at fáa hetta arbeiði gjørt, og tá ið teir byrjaðu fiskiskapin aftur, gingu snellurnar fyri, so eisini har varð neyðugt við eini útskifting. 

Í 2002 avreiddu teir fyri kr. 65.741, og úrslitið áðrenn avskrivingar gjørdist kr. -46.328. Kærararnir hava greitt frá, at hvørja ferð teir vóru heima og skuldu til at rógva út, vóru ongir fiskidagar eftir, so tað var ongin møguleiki at fiska ta nøgdina, sum ætlað var. Teir greiða frá, at teir eins og allir bátarnir í teirra bólki mistu fiskiloyvið í bestu fiskitíð, ikki bert einaferð, men tvær ferðir. 

Fyrsta ársfjórðing 2003 hava teir avreitt fyri kr. 19.234.

Kærunevndin metti, at avreiðingartølini í 2001 ikki einsamøll geva eina rætta mynd av virkseminum hjá íognarfelagnum hetta árið, men at hesi mugu síggjast í ljósinum av, at bæði motorurin og snellurnar brotnaðu og máttu útskiftast. 

Hinvegin metti nevndin, at hædd eigur ikki at verða tikin fyri, at fiskidagarnir í 2002 vóru uppbrúktir, hvørja ferð teir vóru heima og ætlaðu sær til útróðrar, tá hetta verður mett ikki at verða ein nóg góð grundgeving fyri heldur lágu avreiðingarupphæddini, men kanska heldur sigur nakað um, hvussu virksemið er lagt til rættis. 

Hóast báturin hevur fiskiloyvi og onki er at ivast í, at kærararnir hava tann førleika, sum skal til fyri at reka bátin vinnuliga, og at íløgan ivaleyst kundi verið forrentað, um virksemið varð rikið á ein skynsaman hátt, so má staðfestast, at kærararnir við at skipa virksemið, sum teir hava gjørt, tvs. at báturin bert hevur verið í brúk, tá teir hava verið heima (hava havt frí), ikki hava rikið virksemið á ein slíkan skynsaman hátt, at tað kann sigast at hava verið vinnuligt. Her kann serliga vísast á frágreiðingina frá kærarunum um, at tað ikki bar til at fiska ætlaðu nøgdina, tí fiskidagarnir vóru uppbrúktir, tá teir vóru í feriu.  

Samanumtikið verður mett, at virksemið hjá íognarfelagnum ikki er vinnuligt, og at tað tí er rætt av Toll- og Skattstova Føroya at strika virkið fyri meirvirðisgjald. 

Men tá tað ikki ber til at siga, at I og H, tá virkið varð skrásett til meirvirðisgjald, ikki høvdu ætlanir um at reka bátin vinnuliga ella ikki vistu ella áttu at vita, at virksemið ikki fór at verða vinnuligt, kann talan ikki verða um svik ella misbrúk, tá virkið varð skrásett. Tí kann Toll- og Skattstova Føroya ikki strikað virkið afturvirkandi galdandi frá skrásetingardegnum í mei 2001, men bert frá 1. januar 2003. (Jbr. TfS 1997, 639) 

Toll- og Skattstova Føroya kann tí ikki krevja alt íløgu-mvg afturgoldið, men eigur at gera eina javning fyri 2001 og 2002, jbr. § 16, stk. 1 í meirvirðisgjaldslógini og  § 11 í kunngerð nr. 35 frá 20. mars 2000 um lutfalsligan frádráttarrætt fyri meirvirðisgjald og um javnan av inngangandi avgjaldi av íløgugøgnum.

Viðvíkjandi avgerðini hjá Toll- og Skattstovu Føroya um at nokta útgjalding av kr. 7.700 í íløgu-mvg og kr. 2.877 í rakstrar-mvg, sum er negativ uppgerð fyri 1. ársfjórðing 2003, skal viðmerkjast, at tá virkið er strikað fyri meirvirðisgjald, er ikki heimild til at gjalda út negativt mvg. 

Skatta- og avgjaldskærunevndin avgjørdi at staðfesta avgerðina hjá Toll- og Skattstovu Føroya um, at virksemið verður mett ikki at vera vinnuligt, og at virkið tí verður strikað frá meirvirðisgjaldi tó so, at virkið kann ikki verða strikað frá 22. mai 2001 men bert frá 1. januar 2003, tí grundarlag ikki er fyri at strika virkið afturvirkandi. Toll- og Skattstova Føroya kann tí ikki krevja alt íløgu-mvgið afturgoldið men eigur at fremja javning við grundarlagi í, at virksemið fer frá vinnuligum til ikki vinnuligt virksemi 1. januar 2003. 
